
DURGA – MALENI, SRCEM VELIKI BREND KOJI NOSI PEČAT SNAGE I KREATIVNOSTI

Hani Kajević je poduzetnica i dizajnerica koje je imala hrabrosti da osnuje svoju proizvodnu liniju „Durga“. Riječ je o izradi specifičnih predmeta - cekera, jastučnica, asesoara odjeće od prirodnih materijala poput vune i lana. Hani trenutno prolazi mentoring obuku zahvaljujući zajedničkom projektu Japanske agencije za međunarodnu saradnju (JICA) i Federalnog ministarstva razvoja, poduzetništva i obrta. Sarađuje s certificiranom mentoricom Majom Lukić Grabovac.

 - Durga je jedan mali, najmanji brend kojim želim ljudima dati nešto što ja imam u svom srcu, a što sama nisam mogla da pronađem nigdje. Durga znači majka univerzuma u hinduističkoj religiji. Iako nisam ove vjeroispovijesti, igrala sam se s riječima – lijepo mi je zvučalo, a ima i poruku. Durga je, u biti, ženska energija stvaranja. Ja sam žena koja je krenula nešto stvarati, a u tome mi pomaže još jedna žena – mentorica i tako jačamo žensko poduzetništvo, počinje Hani.

Kako ste saznali za mentoring i kako ste shvatili da bi vam ovaj program mogao biti od koristi?
- Za mentoring sam saznala preko Federalnog ministarstva razvoja, poduzetništva i obrta koje objavljuje projekte i subvencije. Djevojka sa kojom sam ranije radila na jednom projektu mi je skrenula pažnju na mentoring. Prijavila sam se, međutim nisam odmah prošla, nego tek nakon što su produžili spisak. Prije mentoringa, stajala sam u mjestu po pitanju poslovanja. Nisam znala ništa ni o samom poslovanju, a ni o marketingu i kupcima. Jednostavno, bila sam samo hrabra, priča Hani.

Koliko dugo radite s Majom i kakav je vaš odnos?
- S Majom radim nekih mjesec dana. Ja sam veliki introvert i saradnja s njom mi je u početku bila izazov, ali Maja je išla polako i razvila prijateljski odnos sa mnom. Njen pristup mi olakšava našu saradnju, jer se uvijek mogu izjasniti o tome šta mi smeta. Jako je pristupačna, prirodna i prijateljski nastrojena. Daje mi odlične, korisne smjernice za rad.

Koje smjernice vam daje, šta vam sugeriše da promijenite i na čemu sad radite?
- Trenutno radim na objavljivanju postova na društvenim mrežama. Kada sam u novembru krenula sa biznisom, bila sam pasivna, neaktivna na društvenim mrežama i nisam se bavila digitalnim marketingom za svoj posao. 

Primjećujete li neke promjene otkako radite s mentoricom?
- Svakako. Ranije nisam zarađivala, niti radila bilo šta osim šivanja. Sad već i fotografišem proizvode, ažurnija sam na društvenim mrežama. Za mene je i 1% napredak. Aktivirala sam se i saradnja s mentoricom mi mnogo pomaže u svemu.

Maja i Hani su primjer da mentoring proces može biti motivirajući za mlade poduzetnike, jer nakon nekog vremena vide konkretne rezultate. Izgradnja povjerenja između mentora i poduzetnika traje jedan određeni period. Ko se odluči na poduzetništvo, što je itekako veliki korak, treba prihvatiti svaki vid pomoći koji dolazi, bez obzira da li je to materijalna, savjetodavna pomoć, udruživanje ili edukacije. 

Šta je vaša prednost u odnosu na konkurenciju?
- Ja nisam drugačija ništa od konkurenata, jer oni svi rade jako dobro i kvalitetno. Specifična sam jer niko u BiH ne radi striktno sa određenom vrstom materijala. Ja radim sa vunom i lanom, jer su to prirodni materijali koji imaju dobar uticaj na zdravlje ljudi. Tako sam se i odlučila da radim samo sa lanom i vunom, kako bih pomogla ljudima, a istovremeno kreirala nešto što je orijentalni, prirodni stil za svakoga. Prije sam radila i sa drugim materijalima i izrađivala sam dukserice, suknje i kapa-šal odjevne predmete. Sada pravim sve to, ali sa lanom i vunom. Planiram svoju ponudu proširiti sa džemperima od vune.

Kako planirate kupce educirati o prednostima lana i vune?
- To trenutno učim sa mentoricom – kako da predstavim svoj odjevni predmet kupcu da on bude zainteresiran za njega. To je tzv. liftalk od 30 sekundi. Maja mi pomaže da naučim prezentovati svoje proizvode u kratkom vremenu, u čemu baš i nisam vješta.

Da li biste mentoring preporučili drugima?
- Apsolutno! Mentoring preporučujem svima – i onima u biznisu od godinu i od pet. Bez obzira koliko radite, uvijek je potreban neko da vas usmjeri. Ja sam jako specifična – uz svaki proizvod dobijete ceker sa logom Durme, karticu sa inspirativnom porukom, karticu o lanu ili vuni, ovisno šta kupite, i pismo zahvale, završava Hani.

Hanina radnja nalazi se u Privrednom gradu Centra Skenderija, na adresi Terezija bb, a kako sve izgleda možete pogledati na njenoj Facebook stranici DURGA - new concept of sewing: https://www.facebook.com/durgancs. 
 
